
У навуковым артыкуле даследуецца драматычная паэма М. Танка “Мікалай Дворнікаў”. Увага засяроджана на 
жанравай спецыфіцы драматычнага твора, на заканамернасці звароту М. Танка да гісторыка-гераічнай постаці. 
Падкрэсліваецца канфліктная аснова паэмы, асэнсоўваюцца характар і ўчынкі герояў. У даследаванні 
сцвярджаецца, што абраная жанравая форма драматычнай паэмы дала аўтару вялікую магчымасць не толькі 
глыбока раскрыць вобраз галоўнага героя, але і выкарыстаць вялікі мастацкі патэнцыял у асэнсаванні вузлавых, 
паваротных момантаў гісторыі нацыі, у раскрыцці ідэйнага канфлікту паміж асноўнымі дзеючымі персанажамі, у 
характарыстыцы чалавечай існасці і паглыбленні ў псіхалогію людзей.  

This scientific article deals with the dramatic poem by M. Tank “Mikalai Dvornikau”. The main focus is put on genre 
specificity of the dramatic work, on constant address of M. Tank to historical and heroic personality. We emphasize the 
conflict framework of the poem; interpret the nature and acts of the characters. The study admits that the chosen genre 
form of the dramatic poem gives the author a possibility not only to reveal the image of the main character, but also to use 
large literary potential in understanding of the key turning points in the national history, in disclosure of ideological 
conflict between the main characters, human character reference and deepening into men’s psychology. 

 шасцідзясятыя і асабліва 

сямідзясятыя гады ХХ стагоддзя 

надзвычай інтэнсіўна пачаў 

развівацца вершаваны эпас. Была 

створана немалая колькасць паэм, 

разнастайных па змесце і жанравых 

асаблівасцях:  ад уласналірычных да 

шырока разгорнутых эпічных палотнаў, 

ад сучасных да гістарычных па 

тэматыцы. Што датычыцца жанру 

драматычнай паэмы, то і яна, у 

адрозненне ад іншых відаў, развівалася, 

але не так інтэнсіўна. 

У гэты перыяд шырокую вядомасць 

атрымалі драматычныя паэмы 

“Годнасць” С. Васільева, “Ілля Мура- 

мец” Ф. Сухава, “Васіль Буслаеў”  

С. Нараўчатава, а таксама “Міндаўгас”  

Ю. Марцінявічуса, “Сар-Гарэл”  

Д. Кугульцінава, “Салават” М. Карыма і 

інш. У драматычных паэмах аўтары 

звярталіся да падзей мінулага і 

сучаснасці, ставілі пытанні аб 

узаемаадносінах асобы і грамадства, 

чалавека і гісторыі. 
 

                                                           

1 Адрас для карэспандэнцыі: тэл.: 309-55-16 (маб.) – Г.П. Харошка 

Калі гаварыць пра беларускі 

вершаваны драматычны эпас, то поспехі 

ў гэтым кірунку былі больш сціплымі. 

Тым не менш, беларуская драматычная 

паэма па-свойму ўваходзіла ў жыццѐ 

асобных творцаў. Так, у 1975 годзе  

А. Куляшоў напісаў “Хамуціус”, і, як 

аказалася, твор стаў выдатнай з’явай у 

адраджэнні беларускага драматычнага 

эпасу, дзе сучаснасць і гісторыя 

з’яўляюцца аб’ектам глыбокага 

філасофскага асэнсавання. Куляшоўскі 

“Хамуціус” – працяг традыцый Купалы 

на сучасных гісторыка-літаратурным і 

эстэтычным узроўнях. А. Куляшоў тым 

самым пацвердзіў рэпутацыю паэта, чыя 

творчасць вызначала ступень развіцця 

ўсѐй нашай паэзіі, адлюстроўваючы яе 

ідэйнае і эстэтычнае багацце, 

шматграннасць інтэлектуальных 

пошукаў мастацкіх форм. 

Мэта навуковага даследавання – 

вывучэнне і аналіз драматычнай паэмы 

ў творчай спадчыне М. Танка, 

асэнсаванне гістарычнай постаці ў 

драматычным творы, выяўленне 

майстэрства паэта ў асвятленні 

гістарычных падзей і месца рэальнай 

асобы ў іх.  

Матэрыял і метады. Прадметам 

навуковага артыкула з’яўляецца 

драматычная паэма М. Танка “Мікалай 

Дворнікаў”. Асноўнымі метадамі нашага 

даследавання сталі гісторыка-

кантэкстуальны, параўнальна-

тыпалагічны і канкрэтна-гістарычны, 

якія дазваляюць больш глыбока і 

ўсебакова раскрыць творчую задуму М. 

Танка.  

Пры напісанні артыкула мы 

выкарысталі вынікі даследаванняў, 

змешчаных у манаграфіях і навуковых 

працах У. Калесніка, М. Арочкі, Д. 

Бугаѐва, У. Гніламѐдава, Ю. 

Марцінкявічуса і інш. Разам з тым мы 

імкнуліся да асэнсавання гераічнай 

асобы праз супастаўляльны 

літаратуразнаўчы аналіз 

вышэйзгаданай паэмы, намагаючыся 

ўзнавіць аўтарскае разуменне не толькі 

драматычных і гістарычных падзей, але 

і маленькіх таемных зрухаў у псіхалогіі 

звычайнага чалавека, які апынуўся ў 

экзістэнцыянальна напружаных і 

надзвычай складаных для ўласнага 

самавызначэння абставінах. 

Вынікі і іх абмеркаванне.  

Ад задумы да мастацкага 
ўвасаблення.  

Адпаведны працяг у развіцці жанру 

драматычнай паэмы ў 70-я гады зрабіў 

Максім Танк, напісаўшы гісторыка-

гераічны твор “Мікалай Дворнікаў” 

(1978). М. Танк, як і А. Куляшоў, 

звярнуўся ў паэме да падзей народнай 

гісторыі, да асэнсавання важных рыс 

нацыянальнага характару. І гэта ўсѐ 

адчувальна праявілася ў яго творы. Але, 

у адрозненне ад Куляшова, Танк 

прыйшоў да драматычнага жанру 

іншым шляхам. У творчасці паэта мы не 

знойдзем, як у Куляшова, эвалюцыйнага 

развіцця азначанай жанравай формы, 

яго паэзія носіць больш лірычны 

характар, не эпіка-драматычны. Але 

гэта не азначае, што ў паэзіі М. Танка 

мы не знойдзем драматычна 

напружаных сцэн і канфліктаў, 

супрацьстаяння ідэй і характараў. Усѐ 

гэта ѐсць у дастатковай ступені ў 

філасофскай і грамадзянскай лірыцы, у 

ліра-эпасе. Што датычыцца апошняга, то 

ѐн у творчасці паэта прадстаўлены 

паэмай “Мікалай Дворнікаў”. 

Прысвечана яна рэальнай гістарычнай 

постаці, гераічнай асобе ўраджэнца 

Гомеля, сакратару ЦК камсамола 

Заходняй Беларусі. А потым – камісару 

польскага батальѐна і камандзіру 

ўкраінскай роты імя  

Т. Шаўчэнкі Мікалаю Дворнікаву, які 

загінуў у Каталоніі ў гарах 

Эстрамадуры.  

Нямала твораў М. Танк прысвяціў 

канкрэтным гістарычным постацям, 

удзельнікам вызваленчага руху ў 

Заходняй Беларусі (вершы “Памяці 

таварыша Таўлая”, “Дума пра Веру 

Харужую”, “Памяці І.Л. Фрыдлянда” і 

інш.). Чаму такім блізкім і дарагім 

аказаўся Мікалай Дворнікаў для паэта? 

Па-першае, Мікалай Дворнікаў для  

М. Танка быў блізкім сябрам юнацтва, 

па-другое, у трыццатыя гады паэту 



Ученые записки. – 2012. – Том 13 

  143 

давялося працаваць разам з 

Дворнікавым у падполлі Вільні. Таму 

вобраз рэвалюцыянера-змагара заўсѐды 

жыў у памяці паэта. Аўтар успамінае: 

“Гэта быў перакананы, стойкі змагар, 

чалавек моцны і прыгожы” [1].  

Драматычная паэма “Мікалай 

Дворнікаў” пабудавана па прынцыпе 

біяграфічных твораў эпіка-апавядальнага 

характару. Гэта дало магчымасць М. 

Танку прапанаваць сюжэт, 

прытрымліваючыся верагодных фактаў, 

паказваючы суровую сутнасць мінулых 

падзей. У асобе Мікалая Дворнікава 

выразна бачна імкненне М. Танка 

аб’ектыўна адлюстраваць адзін з 

важных духоўных канфліктаў эпохі. 

Стыль самой жа драматычнай паэмы 

аб’ядноўвае розныя мастацкія тэндэнцыі 

– ад напружана-драматычнага і 

псіхалагічнага ўзнаўлення падзей да 

ўзвышана-рамантычнай і экспрэсіўнай іх 

інтэрпрэтацыі. Выкарыстоўваючы 

багатыя выяўленчыя і вобразныя 

магчымасці драматычнага жанру, паэт 

стварыў твор пра тых, хто ў 30-я гады ХХ 

стагоддзя аддаў жыццѐ за сацыяльна-

нацыянальную свабоду, выканаўшы 

свой грамадзянскі абавязак. 

Гераічная тэма не год і не два жыла ў 

творчым уяўленні М. Танка. Вобраз 

Мікалая Дворнікава доўга не пакідаў 

паэта. Аўтар прызнаваўся: “Відаць, у 

кожнага пісьменніка ѐсць творы, якія 

пішуцца неяк адразу, на хвалі творчага 

ўздыму ці натхнення. Ёсць творы, якія 

доўга выношваеш у сваім сэрцы. Да 

такіх адносіцца і мая паэма пра Мікалая 

Дворнікава” [2]. Яшчэ ў далѐкія 30-я 

гады мінулага стагоддзя ў вядомым 

мемуарна-дакументальным творы 

дзѐннікавага характару “Лісткі 

календара” упамінаецца дзейнасць 

Дворнікава. І пазней, у пасляваенны 

час, М. Танк не адзін раз вяртаўся да 

гэтага вобраза. Так, у 1955 годзе ѐн 

напісаў верш “Пѐтр Дворкін”. Але ў 

гэтым творы паэт дапусціў шэраг 

недакладнасцей у “распрацоўцы 

біяграфіі рэвалюцыянера” [3]. 

Дапрацаваны варыянт верша пазней 

быў змешчаны ў чатырохтомным 

выданні пад назвай “Мікалай 

Дворнікаў”. Паэма была напісана ў 1978 

годзе, амаль праз сорак гадоў пасля 

рэальных падзей. Твор убачыў свет у той 

час, калі ў друку з’явіліся ўспаміны 

сяброў і блізкіх людзей пра героя, калі 

была надрукавана кніга гісторыка Я.І. 

Драбінскага “Ад Гомеляда 

Эстрамадуры” (1975). Улічыўшы ўсе 

факты з біяграфіі Дворнікава, М. Танк у 

паэме, у адрозненне ад ранейшых 

твораў, найбольш поўна ўзнаўляе 

драматычны вобраз народнага героя. 

Абраная  

М. Танкам жанравая форма 

драматычнай паэмы дала яшчэ большую 

магчымасць аўтару не толькі глыбока 

раскрыць унутраны свет Дворнікава, але 

і выкарыстаць вялікі патэнцыял у 

асэнсаванні вузлавых, паваротных 

момантаў у гісторыі нацыі, у раскрыцці 

ідэйнага канфлікту паміж асноўнымі 

дзеючымі асобамі, у характарыстыцы 

чалавечай існасці і паглыбленні ў 

псіхалогію людзей. Сапраўды, менавіта 

форма драматычнай паэмы, у 

параўнанні з іншымі яе разнавіднасцямі 

ў творчасці М. Танка, змагла абвастрыць 

і ўзбуйніць самыя супярэчлівыя 

канфлікты часу, а сутыкненне ідэй у 

творы адбываецца больш адкрыта і 

палемічна завострана.  

Постаць Мікалая Дворнікава 

шырокамаштабная. Роберт, Герасім, 

Стах Тамашэвіч – у такім абліччы герой 

паўстае ў творы і, па сутнасці, 

праходзіць пад адзіным імем – Чалавек. 

Даследчык творчасці Танка У. Калеснік 

не без падставы пісаў, што “паэта 

інтрыгуюць постаці гераічныя, але ѐн 

ідзе глыбей, шукаючы ў героі чалавека” 

[4, с. 140]. Дворнікаў быў рана прызваны 

і мабілізаваны ў шэрагі нацыянальна-

вызваленчага руху ў Заходняй Беларусі. 

Герою суджана было стаць не толькі 

адным з дзейных кіраўнікоў 

заходнебеларускага падполля. Яго 

жыццѐ “кідала” на самыя розныя і 

складаныя напрамкі грамадскай і 

рэвалюцыйнай дзейнасці. Пра ўсѐ гэта 

распавядаецца ў драматычнай паэме 

“Мікалай Дворнікаў”. Кожны радок 

мастацкага твора пранікнуты асабістымі 

пачуццямі і жарсцямі. Да вядомых 

фактаў біяграфіі Дворнікава паэт дадае 

новыя дэталі, і вобраз героя яшчэ больш 

узбагачаецца эстэтычна. Асабістае 

знаѐмства М. Танка з Дворнікавым 

дазваляе паэту лепш зразумець 

унутраны свет героя. Неабходна 

падкрэсліць, што М. Танк напісаў 

нямала твораў на гістарычную тэму. І 

гэта невыпадкова: паэт быў сведкам і 

ўдзельнікам многіх гістарычных падзей, 

і не пісаць пра іх аўтар не мог, не меў на 

тое маральнага права. 

Гісторыя падаецца і трактуецца ў 

паэме не столькі як дакумент, колькі як 

актуальны для сучаснасці жыццѐвы 

матэрыял. Гістарычныя падзеі 

знаходзяць адлюстраванне ў такой 

вершаванай форме, якая дае творцу 

адпаведную свабоду ў вырашэнні 

аўтарскай задачы з пазіцыі праўдзівага, 

гістарычна-канкрэтнага паказу 

рэчаіснасці. Дакументальны матэрыял 

не шкодзіць творчай фантазіі паэта, 

таму што кожны радок, кожнае слова, 

факт ѐн прапускае праз сэрца. У паэме 

адлюстравалася глыбокая памяць пра 

цудоўнага чалавека, змагара, які 

заўчасна загінуў за свабоду. Разам з тым 

аўтара адольвае і пачуццѐ радасці, што 

сярод барацьбітоў за волю і 

незалежнасць народа былі такія 

гераічныя людзі, як Мікалай Дворнікаў. 

У асабістых поглядах на падзеі аўтар 

паўстае і як удзельнік, і як летапісец, і 

як суддзя гісторыі. 

У літаратуразнаўстве і крытыцы 

склалася меркаванне аб тым, што ў 

паэме “Мікалай Дворнікаў” шмат чаго 

ад драматургіі, а твор можна аднесці да 

вершаванай драмы, паколькі ў паэме 

дзеянне бярэ верх над паэтычнасцю. 

Канешне, пытанне само па сабе 

спрэчнае і неадназначнае. Пагаджаемся, 

што ў творы прысутнічаюць элементы ад 

драмы. Але ўсѐ-такі пры больш глыбокім 

аналізе выяўляюцца дадатковыя 

структурныя элементы, якія супярэчаць 

нарматыўным уяўленням аб драме. 

Таму, на наш погляд, паэму “Мікалай 

Дворнікаў” па эстэтычных уласцівасцях 

патрэбна аднесці да жанру драматычнай 

паэмы. Падобнае сцвярджэнне 

грунтуецца на той падставе, што ў 

названым творы М. Танк, праўдзіва 

раскрываючы праблемы тагачаснай 

рэчаіснасці, стварыў сапраўдныя 

драматычныя характары, выразна 

абазначыў канфлікт, умела пабудаваў 

эмацыянальна-мастацкія дыялогі і 

маналогі. Неабходнымі аказаліся і такія 

структурныя кампаненты, як падзел 

сюжэтнага дзеяння на часткі (іх 

васямнаццаць), наяўнасць рэмарак, якія 

часткова кампенсуюць дэфіцыт прамога 

і непасрэдна аўтарскага роздуму. 

Акрамя таго, у творы прысутнічае 

абавязковае ў такіх выпадках 

нарастанне напружанага і 

драматычнага “выбуху”, што, па 

сутнасці, і вызначае цэласнасць жанру. 

Твору ўласцівы тыя асноўныя 

структурныя элементы, якія набліжаюць 

яго больш да жанру драматычнай 

паэмы, чым да вершаванай драмы. Ва 

ўсялякім разе, сама фактура 

вышэйзгаданага твора пра гэта 

сведчыць. Перад намі драматычная 

паэма, у якой адлюстраваны канкрэтны 

чалавек з гісторыі. У некаторых частках 

падаюцца біяграфічныя звесткі Мікалая 

Дворнікава. Зразумела, што гэта не 

проста біяграфія героя. Паэт 

“пераўвасобіў” біяграфічны матэрыял у 

мастацкі. У кожнай частцы паэмы як бы 

спрасаваны яркія старонкі жыцця 

Дворнікава. Чытаючы твор, адчуваеш, 

як аўтар “перарастае свайго героя” і 

стварае не толькі яго вобраз, але і вобраз 

часу з дапамогай паэтычнага ўяўлення 

(неабходны элемент драматычнага 

жанру), з глыбіні мінулага ўзнікаюць 

розныя характары і тыпы, у абліччы 

якіх увасобілася гэтае мінулае. Менавіта 

таму паэма М. Танка пачынаецца 

яскравым маналогам вечнага пяра 

фірмы “Пелікан” з віленскай крамы, 

якое герой у свой час падарыў паэту: 

Вось табе “Pelikan” – пяро будзе на 

памяць, 

Бо хто знае, калі мы сустрэнемся зноў 

[5, с. 142]. 

Ён дорыць пяро з найлепшым 

спадзяваннем на тое, што паэт напіша 

твор, які будзе карысны людзям. 

Выкарыстаны фальклорны прыѐм 

адухаўлення дае магчымасць паэту 

глядзець на свой рабочы інструмент па-

іншаму: вечнае пяро з віленскай крамы 

выступае ў ролі апавядальніка пра сябе. 

Спачатку яго выпрабоўвалі на 

трываласць: ім пісалі розныя адозвы, 

пракламацыі, рэвалюцыйныя гімны-

песні, а потым, зразумеўшы цвѐрдасць 

сталі, таямнічы пакупнік доўга блукаў з 

ім па горадзе, хаваючыся ад тых, хто 

пераследаваў. Гэты маналог пяра як 

сімвал вечнага, што з’яўляецца адным з 

найбольш паэтычных у паэме, ажыўляе 

мінулае, будзіць чалавечую памяць, 

пачуцці і перажыванні: 
 

Хто ж ѐн такі? 
На рынку Лукішскім 
Зашыўся ў натоўп, 
Пісаў адозву… [5, с. 137]. 

 

Віленскаму “Пелікану” выпала іншая 

доля: замест пракламацый, адозваў 

экзатычная птушка, трапіўшы ў рукі 

таленавітаму паэту, зможа ўзляцець пад 

аблокі паэтычнай фантазіі. 

У першых чатырох частках паэмы (“З 

дзѐнніка Pelikanа”, “З рапарта 

каменданта паліцыі  Сэмпа”, “Строга 

сакрэтна”, “Начныя званкі”) галоўная 

дзеючая асоба не паказана ў развіцці, 

але яе дзеянні, маштабнасць самой 

постаці прыцягвае нашу ўвагу. 

Пранікнуць у свет загадкавага вобраза 

дапамагаюць сакрэтныя лісты, даносы, 

рапарты, якія дасылалі ва ўсе інстанцыі 

дэфэнзівы. З рапартаў паліцэйскіх 

становіцца зразумелым, што нейкі 

таямнічы чалавек па мянушцы “Роберт” 

за кароткі тэрмін арганізаваў шмат 

падпольных груп:  
 

А ў маѐнтку Завоссе  
Народ, падбухтораны ім,  
Расправіўся з панам сваім. 
Загад усім пастарункам павета: 
“Падвоіць засады, патроіць пікеты”  

[5, с. 139]. 
 

Пад кіраўніцтвам “Роберта” і пры яго 

непасрэдным удзеле на так званых 

“крэсах усходніх” адбылася не адна 

акцыя. Яго можна было ўбачыць і на 

Навагрудчыне, і ў Кобрынскім павеце 

(“Навасѐлкі ўзбунтаваў, на штурм 

чырвоны Кобрыншчыну ўзняў”) [5,  

с. 140], бываў ѐн і сярод нарачанскіх 

рыбакоў. Паліцэйскія рапарты, даносы, 

спробы ўлад “сцяць галаву ў падполлі” 

[5,  

с. 141] сведчаць пра напружаны час і 

драматызм падпольнай барацьбы. 

Знаўца творчасці паэта У. Калеснік, 

рэцэнзуючы паэму, адзначаў, што такія 

часткі, як “Гончы ліст”, “З рапарта 

каменданта паліцыі Сэмпа”, “Строга 

сакрэтна”, напісаныя ў стылі афіцыйных 

дакументаў, хаця і нясуць у сабе 

прыгодніцка-дэтэктыўную фабулу, але 

вызначаюць яе пераважна 

інфармацыйна. “Цяжкасць, якую 

вымушаны быў тут пераадолець аўтар, – 

далей зазначае даследчык, – 

заключаецца не ў разыходжанні паміж 

нейтральнай інфармацыйнасцю 

паліцэйскага рапарта ці гончага ліста і 

эстэтычнай зацікаўленасцю пазіцый” [3]. 

З гэтым агульным сцвярджэннем 

вучонага, у прынцыпе, можна 

пагадзіцца. Аднак пры гэтым не трэба 

забываць і пра мастацкую сілу слова М. 

Танка, якое валодае вялікай “паэтычнай 

зацікаўленасцю”, здольнае перадаць 

каларыт часу, раскрыць унутраныя 

сувязі людзей, акрэсліць характары і 

абставіны. Тым самым аўтар 

пераадольвае сухасць архіўна-

гістарычнага матэрыялу. Ён увесь час 

змяняе пункт гледжання на падзеі, 

успрымае іх вачыма розных, часам і 

супрацьлеглых у сваіх адносінах да 

жыцця людзей, сутыкае героя з рознымі 

поглядамі многіх асоб.  

Мікалай Дворнікаў – чалавек 

незвычайнага лѐсу, незвычайнага 

характару. Герою-падпольшчыку 

даводзіцца дзейнічаць у складаных 

умовах. І толькі прафесійны вопыт 

канспіратара выратаваў героя. А калі 

навісла прамая пагроза арышту, ѐн па 

парадзе сяброў адпраўляецца ў 

Варшаву, а адтуль – у Іспанію: 

Здаецца мне, ѐсць лепшы выхад. 
Я не магу сядзець тут ціха. 
І ты ЦК, брат, перадай, 
Што я ірваўся ў смяротны бой 
За пірэнейскаю градой [5, с. 145]. 

 

Такое жаданне было ў героя – 

змагацца ў адкрытых баях з фашызмам. 

І хаця паэту, як нам здаецца, у гэтым 

выпадку не ўдалося размінуцца з 

рытарычнай дэкларатыўнасцю і 

залішняй паэтыкай, тым не менш, у 

абліччы ваяўнічага абаронцы народных 

інтарэсаў перад намі раскрываецца 

значная асоба, якая ўступае ў 

непрымірымы канфлікт з варожымі ѐй 

сацыяльнымі, супрацьлеглымі сіламі. 

Гэта, па сутнасці, не ўмоўная нейкая 

“драматычная віна”, а глыбокі і зусім 

канкрэтны, рэальны жыццѐвы канфлікт, 

які “закранае не толькі грамадства, але і 

самую сутнасць чалавека” [6, с. 260]. 

Гэты канфлікт уводзіць дзеючыя асобы 

паэмы ў барацьбу за сацыяльныя і 

нацыянальныя правы. Такая пазіцыя 

героя абвастрае ўнутраны драматызм, 

фарміруе пачуццѐ адказнасці за падзеі, 

якія адбываюцца, прымушае яго 

перажываць, хвалявацца, адстойваць 

свае перакананні, свае погляды на стан 

грамадства, на маральныя яго 

прынцыпы. У такіх умовах жыцця і 

барацьбы фарміруецца драматычны 

характар героя, які аддае сябе змаганню 

за светлыя ідэалы. Галоўны герой паэмы 

М. Танка пад уздзеяннем аб’ектыўных 

прычын “сам стварае свой лѐс дзякуючы 

асаблівасцям сваѐй ідэі, якую ѐн хоча 

дасягнуць у паўнаце калізій сярод 

дадзеных і ўсвядомленых абставін” [7, с. 

254].  

М. Танк імкнецца паказаць героя ў 

найвышэйшым напружанні яго 

духоўнага жыцця, які шукае адказы на 

трагічныя пытанні гісторыі і ўступае ў 

барацьбу з несправядлівымі 

сацыяльнымі і маральнымі парадкамі, з 

пануючымі сіламі прыгнѐту і зла. 

Невыпадкова, каб паказаць духоўны 

рост, свядомасць героя, М. Танк у 

драматычнай паэме “Мікалай 

Дворнікаў” умоўна падзяляе твор на дзве 

часткі, так бы мовіць, вылучае дзве 

арэны барацьбы – заходнебеларускую і 

іспанскую. Першая з іх адлюстравана, 

як мы заўважылі, у асобных эпізодах і 

самых важных фактах – у разліку на 

шырока дасведчанага чытача. Хаця, як 

нам здаецца, у гэтай частцы твора 

прасочваецца некаторая схематычнасць 

у дзеянні героя, не хапае паглыбленай 

мастацкай прапрацоўкі падзей і 

ўчынкаў Дворнікава. Гэта не можа быць 

апраўдана тым, што ў драматычнай 

паэме сюжэт разгортваецца не так 

напружана, як, скажам, у драме ці 

трагедыі.  

Другая частка паэмы больш 

прадуманая, зладжаная і, на наш 

погляд, адпавядае духу драматычнага 

паэмнага жанру з улікам паўнаты 

псіхалагічных момантаў і 

перажыванняў герояў. Мэтай гэтай 

часткі з’яўляецца не толькі апісанне 

знешніх праяў жыцця і паводзінаў 

герояў, тытанічных маштабаў барацьбы, 

але і паказ эстэтычнай паўнаты 

характару героя, які дае завязку 

драматычнай барацьбе з самім сабой і ў 

супярэчнасці са знешнімі абставінамі ці 

іншымі характарамі. А гэта раскрывае 

змест і значнасць ідэйнага канфлікту. 

Унутраны сэнс барацьбы Дворнікава і 

жыццѐвая праўдзівасць ідэйных 

супярэчнасцей – вось што ў першую 

чаргу вызначае маштабы драматызму 

другой часткі твора. Яна як бы 

кампенсуе першую ў паказе каларытных 

сцэн народнага жыцця і ахвярнай 

барацьбы.  

Ёсць паміж гэтымі напружанымі 

арэнамі барацьбы яшчэ і свой 

структурна важны “пераходны ўчастак” 

– дарога праз Татры і Пірэнеі. У 

развагах героя, якія прысвечаны гэтаму 

моманту, – пераходу, ажывае рамантыка 

прыгод: 
 

Дарогі, бачыце, якія…: 
То на гару 
З канѐм драбіны цягнеш, 
То стрымгалоў 
З гары ляціш у пекла [5, с. 147]. 

……………………………………………….. 

Не дождж, а безліч Сіклавіц 

Абрушыліся з неба. 
Патокі ўздыбіліся ашалела… [5, с. 150]. 

 

Гэты рамантычны настрой у паэме 

ідзе ад традыцый нацыянальнага 

фальклору, творча пераасэнсаванага М. 

Танкам. Паэт карыстаецца ў дадзеным 

выпадку белым вершам, што дае яму 

магчымасць рабіць неабходныя паўзы.  

Да таго ж аўтар імкнецца ўзмацніць 

рытмічны пачатак верша, што ў сваю 

чаргу надае натуральнасць дыялогам у 

драматычных сцэнах. Каб паказаць 

Дворнікава больш рэльефна і маштабна, 

М. Танк уводзіць у паэтычную тканіну 

паэмы прадуманую сістэму вобразаў 

(Газда, Баец, Баген, Ткачоў, Цыганка і 

інш.). Гэтыя персанажы жывуць у творы 

па законах аўтарскай выдумкі і нясуць 

адпаведную ідэйна-сэнсавую і 

мастацкую нагрузку. Праз вобразы паэт 

больш поўна раскрывае ўчынкі, дзеянні 

і ўнутраны стан цэнтральнага героя. 

Кранаюць і пераконваюць паэтычныя 

сцэны сустрэчы і размова Герасіма (адна 

з мянушак Дворнікава. – Х.Г.) з 

правадніком – старым чалавекам 

Газдом, які некалі сам хаваўся ад 

жандармаў, а зараз патурае сваім 

кліентам, расказваючы пра сямейныя 

беды і клопаты. Вобраз правадніка 

Газды выпісаны ў драматычна 

запамінальнай форме дыялогу з 

галоўным героем. Ён па-народнаму 

мудры, таму маналогі яго выглядаюць 

па-сапраўднаму паэтычнымі: 
 

Я нат не прыгадаю, сынку,  
Хто з нас старэйшы: 
Ці Гевонт, ці я.  
Хутчэй, што разам з ім 
З’явіліся на свет мы.  
Бо той жа снег 
Ляжыць на нашых скронях. 
А што да пацер –  
Даўняя фацэція, 
Якая, бачу, і да вас дайшла. 
Калі жаніўся, 
Ксѐндз мне не хацеў даць шлюбу, 
Таму што я не знаў ніякіх пацер, 
Хоць я ўзамен і абяцаў яму 
Прапець гуральскія ўсе нашы песні, 
Прывалачы мядзведзя шкуру, 

Ахвяраваць на аднаўленне алтара, 
На пазалоту 
Маткі боскай і анѐлаў [5, с. 147–148]. 

 

М. Танк у характэрнай яму манеры 

псіхалагічна тонка паказвае, як 

мяняюцца ў Газды погляды на 

рэчаіснасць, на свет. То мы яго бачым 

строгім і непадступным, то герой 

становіцца весельчаком. Такім ѐн 

паўстае, калі ўспамінае выпадак з 

ксяндзом, які адмовіў яму ў шлюбе. 

Гэтыя “змены” ў многім пашыраюць 

уяўленні пра свет народнага жыцця, 

паглыбляюць эпічны дыяпазон 

драматычнай паэмы. Кожны радок пра 

герояў насычаны подыхам гераічнага 

змагання. Тут праявілася майстэрства 

паэта, вышыня яго духоўнасці, 

грамадзянскае светаадчуванне. 

Драматызм у частках “У Татрах”, “Кроў 

на штыку” ўражвае напружанасцю 

псіхалагічнага малюнка. Мікалай 

Дворнікаў увесь час жыве з думкай: “Каб 

хаця не спазніцца…!”. Герой павінен 

паспець і туды, дзе адбываецца барацьба 

дабра і зла. Драматызаваныя эпізоды з 

жыцця Мікалая Дворнікава 

асэнсоўваюцца паэтам як пасведчанне 

трагічнага лѐсу вядомага змагара за 

дэмакратычныя свабоды, пасведчанне 

яго актыўнай грамадска-гістарычнай 

дзейнасці, самаадданай барацьбы за 

правы іспанскага народа.  

З эстэтычнага пункту гледжання, 

элементы драматычнай структуры 

падпарадкоўваюцца тут законам жанру, 

яны дапамагаюць выказаць галоўнае – 

перадаць трагічнае сутыкненне  

ХХ стагоддзя ў найбольш абагульненай 

форме, галоўным структураўтваральным 

стрыжнем якой з’яўляецца асабістая 

пазіцыя мастака-змагара. Праз 

некаторы час мужны “Герасім” 

паяўляецца на перадавой лініі ў Іспаніі, 

дзе пачаўся адкрыты бой з фашызмам: 

“… Адкрыты бой пачаўся між цемрай і 

святлом, між смерцю і жыццѐм” [5, с. 

159].  
Заходняя 

Беларусь…Татры…Іспанія… Такі 

дыяпазон у творы, геаграфія юнацтва 

паэта і яго пакалення. З дваццатай і да 

апошняй часткі паэма распавядае пра 

змаганне Мікалая Дворнікава супраць 

фашызму ў Іспаніі. М. Танк імкнецца 

паказаць маральнае аблічча галоўнага 
героя, творча пераасэнсоўваючы яго 

ролю і месца ва ўмовах вострай 

барацьбы, жыццѐ і смерць, гераічную 

сутнасць яго справы. Па драматычным 

напаўненні, па трагічным напале 

найбольш значнымі, безумоўна, 

з’яўляюцца тыя часткі паэмы (“Бой пад 

Альбестам”, “Лінія агню”, “Адкрыты 

бой”, “No pasaran”), у якіх увасоблены бой 

у гарах Эстрамадуры. У іх – вяршыннае 
раскрыццѐ героікі і трагізму, калі 

дзейнага, валявога, вытрыманага і 

знаходлівага стратэга Дворнікава, мы 

бачым “на лініі агню”. Ён быў у складзе 

інтэрбрыгады, куды ўваходзілі байцы 

розных нацыянальнасцей, і быў гатовы 

аддаць сваѐ жыццѐ дзеля вызвалення 

іспанскай зямлі ад фашыстаў. Напал 

змагання быў такі, што “здавалася, 

сышліся ў рукапашнай не людзі, а 
Эстрамадуры горы, ахопленыя полымем 

і дымам” [5, с. 170]. Гэта адзін з 

кульмінацыйных момантаў паэмы: 
 

Знаць, як найбольш хацелася яму 
З няволі вызваліць зямлі іспанскай 
Для тых, што век над ѐй схілялі плечы, 
Для тых, што яе потам арашалі, 
Для тых, што ѐй жадалі шчасця, міру. 
Лавіна мараканскай кавалерыі 
Абрушылася на шаўчэнкаўцаў атрад  

[5, с. 171]. 
 

У апошнім баі герой быў пасечаны 

шаблямі мараканскай кавалерыі. 

Мікалай Дворнікаў гіне гераічнай 

смерцю ў шэрагах барацьбітоў-

антыфашыстаў у Рэспубліканскай 

Іспаніі. Ён гіне за ўсеагульную справу 

вызвалення і выратавання народа ад 

фашысцкай навалы. Тут з асаблівай 

сілай праяўляецца ўласцівы 

драматычнай паэме ўзвышаны, 

высокапафасны стыль, што ў многім 

узыходзіць да рамантычных прынцыпаў 

мастацкага ўвасаблення барацьбы 

чалавека, які вырашыў прысвяціць сябе 

народнай справе, усведамляючы 

ўласную асуджанасць. Як справядліва 

падкрэслівае У. Калеснік, “дух гераічнай 

трагедыйнасці бярэ верх у паэме над 

інфармацыйнай стрыманасцю” [4, с. 

154]. Сапраўды, у гэтым сцвярджэнні 

крытык мае рацыю. Драматычная паэма 

М. Танка – гэта высокая, засведчаная 

сродкамі эпасу вернасць аднаму з 

блізкіх таварышаў, вернасць ідэалам 

інтэрнацыянальнага фронту 

антыфашысцкай барацьбы. А гэта 

барацьба патрабавала максімальнага 

напружання духоўных і фізічных сіл 

народа.  

Героі ў паэме “Мікалай Дворнікаў” па 

сваѐй існасці па-сапраўднаму моцныя і 

самаадданыя. Усе, хто змагаўся некалі з 

фашызмам у іншай краіне, змагаўся 

таксама за сваю ідэю, якая 

супрацьпастаўлялася ідэі і 

светаўспрыманню фашысцкай Германіі. 

Гіне галоўны герой паэмы, і гінуць людзі 

па-за кадрам твора, але справа, якой 

яны служылі, бессмяротная. Так было ў 

жыцці, і так паказана гэта Максімам 

Танкам. Але разам з тым, як 

справядліва падкрэслівае 

літаратуразнаўца Д. Бугаѐў, 

узнаўляючы мастацкім словам Мікалая 

Дворнікава, паэт “асцерагаўся фальшу 

залішнегучнага ўслаўлення, якое не 

адпавядала б характару героя. Адсюль 

ідзе імкненне да фактычнай 

заглыбленасці твора, дакументальнасці 

ў ім” [6, с. 266]. У словах крытыка ѐсць 

доля ісціны. Гэта пацвярджаюць і іншыя 

матывы паэмы. На працягу ўсяго твора 

М. Танк узнаўляе не аднаго рэальнага 

героя: Паўлам ѐн называе дзеяча 

рэвалюцыйнага руху ў Заходняй 

Беларусі, удзельніка Вялікай Айчыннай 

вайны, генерала Войска Польскага  

С.М. Малько; Пятром – М.С. Арэхву. Усе 

яны сябры, якія з’яўляюцца вернымі 

сынамі Радзімы, людзьмі мужнымі і 

праўдзівымі, шчырымі змагарамі з 

фашыстамі. 

М. Танк адзначае адданасць 

Дворнікава сваѐй справе. Ён малюе яго 

ўпэўненым, магутным воінам, якім і быў 

той пры жыцці. Абапіраючыся на вялікі 

жыццѐвы матэрыял, паэт напісаў твор, 

што стаў наватарскім у  жанравай 

разнавіднаці паэмы, у адлюстраванні 



Ученые записки. – 2012. – Том 13 

  149 

эстэтычна ўзноўленага свету барацьбы ў 

самых “гарачых кропках” мінулага 

стагоддзя. Сам “вобраз гераічнага 

змагара, – падкрэслівае Д. Бугаѐў, – 

атрымаўся ў паэме змястоўным і па-

мастацку вельмі пераканальным” [6,  

с. 267]. Да таго ж, сплаў гістарычнага, 

дакументальнага і філасофскага стаў 

матэрыяльнай асаблівасцю паэмы 

“Мікалай Дворнікаў”. Жыццѐ галоўнага 

героя заканчваецца трагічна, але твор  

гэтым не завяршаецца. Перад смерцю ѐн 

мроіць, праходзяць абрывістыя 

ўспаміны:  
 

Ён бачыць родны Сож, 
А ў лодцы з ім – каханая дзяўчына. 
Не ўспомніць толькі, як яе завуць  

[5, с. 173]. 
 

Выкарыстаная ў творы ўмоўна-

абагульненая паэтыка дазваляе аўтару 

не толькі ўзнаўляць самыя 

разнастайныя характары і сітуацыі, але 

і гранічна пашырыць аб’ѐм жыццѐвых 

з’яў. Магчыма таму М. Танк не 

заканчвае сваю паэму смерцю героя. 

Асаблівасці паэтычнага бачання 

дазваляюць аўтару зноў прывесці “Стаха 

Тамашэўскага” (падпольная мянушка 

Мікалая Дворнікава) у Вільню, вярнуць 

на дарогі маладосці.  

Асабліва хацелася б звярнуць увагу 

на наяўнасць у паэме эстэтычна 

актыўных рэплік і рэмарак. Яшчэ І. 

Бехер у свой час лічыў, што яны 

“з’яўляюцца моцным сродкам у развіцці 

вобраза ў творы”  

[7, с. 214]. Адна і тая ж рэмарка можа 

выконваць самыя розныя функцыі ў 

залежнасці ад драматычнага моманту, 

ад агульнага характару дзеяння. Часам 

рэмарка поруч з інфармацыйнасцю 

набывае эпічную, лірычную, нават 

публіцыстычную ўласцівасць. 

Напрыклад: “Іспанія. 1937 год. Над 

полем бою вецер пераганяе хмары 

дыму…” [5, с. 159]; або “Зрытыя акопамі 

і снарадамі, выпаленыя сонцам у громе 

несціханай кананады і ў бліскавіцах 

выбухаў схілы гор” (Эстрамадуры)  

[5, с. 169]. Такая ж роля адведзена і 

рэпліцы. Толькі разам яны набываюць 

паэтычную і драматычную моц. Усімі 

гэтымі сродкамі паэтычнай выразнасці 

аўтар наблізіўся да адной з межаў 

драматычнага мастацтва.  

Такім чынам, М. Танк знайшоў 

магчымыя формы эстэтычнага засваення 

дакумента, выкарыстоўваючы факт і 

домысел у тых выключных, але і 

натуральных для паэмы момантах, калі 

дзеянне ўзвышаецца да героіка-

трагічнага піку. Першапачатковая ж 

устаноўка на “празаічнае” зазямленне, 

імітацыя дзелавога дакумента, нават 

спроба здзівіць чытача голымі фактамі 

(як гэта назіралася ў першай частцы 

паэмы) – усѐ гэта вызвалілася ад 

палемічнага завастрэння, 

перабольшання і пэўнай наўмыснасці, 

згарманізавалася ў фінальнай частцы 

пад уздзеяннем героіка-трагічнага 

напружання. Гэта шырокая 

літаратурная і гістарычная культура 

спатрэбілася М. Танку для 

паўнакроўнай рэалізацыі творчай 

задумы.  

Заключэнне. Завяршаючы аналіз 

паэмы М. Танка “Мікалай Дворнікаў”, 

хацелася б звярнуць увагу на істотную 

асаблівасць гэтага драматычнага жанру. 

Аўтар імкнуўся ў творы прасачыць сувязь 

часоў на матэрыяле біяграфіі адной асобы 

(гэта спецыфіка драматычнага жанру), 

засяроджваючы ўвагу на знешнім і 

ўнутраным свеце чалавека, змяшчаючы 

яго ў насычаны вялікімі падзеямі час. Ён 

усведамляецца ў паэме як эпіцэнтр 

памкненняў мінулага, сѐнняшняга і 

будучага. Гэтым самым М. Танк паспяхова 

вырашыў складаную праблему сувязі 

мінулых часоў з сучасным, 

выкарыстоўваючы не толькі падсвядомую, 

якая сама сабой напрошваецца, 

асацыятыўную пераклічку, але, што 

асабліва каштоўна, накладваючы гэтую 

сувязь непасрэдна ў межах самога твора. 

Тым самым выпрацоўваліся новыя 

падыходы да пашырэння жанрава-

стылѐвых форм драматычнага жанру.  

Творчымі пошукамі Максіма Танка 

нацыянальная драматычная паэма 

набыла большую мастацкую выразнасць, 

паліфанічнасць і дакладнасць ідэйна-

філасофскай накіраванасці. У 

параўнанні з даваенным перыядам 

непамерна пашырыліся ідэйна-

тэматычныя далягляды драматычнага 

жанру; мінулае народа стала адным з 

найбольш жыватворных вытокаў 

паэтычнага пачуцця, а гэта ў значнай 

ступені прывяло да таго, што 

драматычная паэма загучала пераважна 

як паэма гісторыка-гераічная. 

Узбагаціўся ў цэлым мастацкі арсенал 

жанру, у прыватнасці, стаў больш 

разнастайным верш драматычнай 

паэмы.  

Як відаць з аналізу твора, развіццѐ 

беларускай драматычнай паэмы ідзе ў 

цэлым па ўзыходзячай лініі. У гэтай 

сувязі хочацца абвергнуць замацаваную 

ў замежнай эстэтыцы думку аб тым, што 

“вершаваная форма наўрад ці будзе 

мець значнае прымяненне ў драме 

бліжэйшай будучыні. Таму яна знікне” 

[8, с. 717]. Як мы пераканаліся, 

выказванне Г. Ібсэна не знайшло свайго 

практычнага пацвярджэння ў 

беларускай літаратуры. Насуперак 

песімістычнаму прагнозу, вершаваная 

форма не толькі не знікла з 

драматычнага роду літаратуры, але і 

значна ўзбагацілася якасна новымі 

структурна-паэтычнымі ўласцівасцямі і 

ўтварэннямі. У працэсе развіцця 

літаратуры ў ѐй адбываецца своеасаблівае 

“назапашванне” мастацкага вопыту, які 

не можа потым не ўлічвацца, 

вызначаючы новыя дасягненні жанру. 

Тым самым адбываецца яго развіццѐ і 

ўзбагачэнне. І сѐння драматычная паэма 

паўстае перад намі як складаная, 

выключна ѐмістая форма асэнсавання 

ідэйна значных паэтыка-філасофскіх 

праблем. Аўтары звяртаюцца да 

вузлавых, найбольш актуальных, 

вырашальных момантаў нацыянальнага 

гістарычнага вопыту. Пра гэта 

красамоўна сведчаць драматычныя 

паэмы А. Куляшова “Хамуціус”,  

М. Арочкі “Крэва”, “Судны дзень 

Скарыны”, В. Коўтун “Суд Алаізы”,  

У. Дзюбы “Доктар Росель”,  

Р. Баравіковай “Рагнеда”, А. Дударава 

“Чорная панна Нясвіжа” і інш. Гэта “тыя 

моманты, – як лічыць Ю. Марцінкявічус, 

– у якіх больш ярка ўсяго праявіўся лѐс 

народа і яго будучыня” [10, с. 147].  

Канешне, жанр драматычнай паэмы 

цяжкі і патрабуе для авалодання ім 

значнага таленту, большай духоўнай і 

грамадзянскай сталасці. І тым не менш, 

ѐсць падставы сцвярджаць, што 

драматычная паэма ступіла на новую 

паласу свайго развіцця, што ў ѐй 

адбываюцца сур’ѐзныя і плѐнныя зрухі і 

змены. У сучаснай драматычнай паэме 

прыкметна пашырылася сацыяльна-

гістарычная тэматыка і праблематыка, у 

аўтараў узмацнілася цяга больш цесна 

ўвязваць факты мінулага і сучаснага з 

асноватворчымі пытаннямі быцця. 

Такая творчая задача па сіле толькі 

вялікай

вершаванай форме. Драматычная паэма 

выразна паказала, што яна здольная 

вырашаць пастаўленыя жыццѐм задачы.    

